
 শুনিতে শুনিতে রাধা বিহবল হইয়া,

দেবব্রত পদতলে পড়ি আছাড়িয়া,

বলিল তাঁহারে অতি করুণ বচনে

“ক্ষমাকর দয়াময়! অনুতপ্ত জনে!

তোমারে চিনেছি আমি তুমি মহাশয়,

আর কেন ছল মোরে বৃথা ছলনায়?

তুমি জিতেন্দ্রিয় দেব! কৃপায় তোমার,

অনন্ত নরক হ’তে পেয়েছি উদ্ধার।

চিনেছি এখন আমি স্বামী মহাধন,

সুখ শান্তি পাইয়াছি তোমার কারণ।

চিত্তের সংযম মম হয়েছে এখন,

গরল সেবনে আর নাহি প্রয়োজন।

তুমি পিতা, তুমি মাতা, তুমি গুরু আর,

তোমার কৃপায় জ্ঞান হয়েছে আমার।”

 কাঁদিতে লাগিল রাধা আবেগের ভরে,

স্মিতমুখে দেবব্রত বলিল তাহারে।

“এক কাজ আছে বাকী বলি তাহা শুন,

প্রায়শ্চিত্তে অনুতাপ হইবে নির্ব্বাণ।

অতীত সকল কথা পতির নিকটে,

বলিবারে চাহ তুমি সব অকপটে।

বলিলে সকল কথা যাবে অনুতাপ,

সংসারে হইবে তুমি সম্পূর্ণ নিষ্পাপ।”

